Нечкә хисле лирик
(Шәүкәт Галиев иҗатының үзенчәлекле яклары, әсәрләрендә тел-сурәтләү чараларының кулланылышы)

Әлфия ТӨХФӘТУЛЛИНА,

Г.Тукай исемендәге Арча педагогия көллиятенең татар теле һәм әдәбияты укытучысы, педагогия фәннәре кандидаты 
Ш.Галиевнең лирик шигырьләрендә урын алган темаларның иң беренчесе – сугыш фаҗигасе. Әлеге күренешне яшьли үз җилкәсендә татыган шагыйрь аны нигездә тылда фронт тоткан шинельсез солдатлар язмышлары, ялгыз калган хатын-кыз образлары аша сурәтли. «Әткәйгә хат» поэмасы, «Нюра», «Хәтимә апа», «Хәдичә», «Сугышлардан алган», «Балачак балладасы» һ.б. шигырь һәм поэмалары әнә шундыйлардан. Аларның һәрберсендә фаҗигале язмышлар, яралы күңелләр, югалту газаплары  тасвирланган. Шулар арасында аеруча игътибарга лаек, шагыйрьнең талантын анык чагылдырганы «Әткәйгә хат» поэмасы. Бәлки, авторның үз биографиясенә, шәхси кичерешләренә нигезләнеп язылганга күрә дә бу әсәр укучының игътибарын җәлеп итәдер.
Ш.Галиев бу поэманың аһәңен тугыз ел эзли. «Әткәй тормышта ымсынып калган бәхетем, татлы сагышым, әткәй – илһам биргән бәхетсезлегем», – дип яза ул шигырь турында хикәяләрендә. Эзләнүләр бушка китми. 1957 елның көзге салкын көннәрендә поэмага җан өрелә. Әлеге күренешне автор болай сурәтли: «Рәхәт языла. Әдәби әсәр дип әйтерлек тә түгел. Әткәй белән күптән көткән, булмый калган сөйләшү бу. Күңелдәгене бушату. Чыннан да, поэма авторның әтисенә төбәлгән иң самими сүзләре рәвешендә язылган:

Чит кырларда, әткәй, ятып калдың,

Чит туфрак ла булды бит юрган...

Чит чәчәкләр үсә яннарыңда,

Баш очыңда шаулый чит урман...

Биредә бер үк сыйфатлар белән ясалган тасвирлар, анафора рәвешендә бирелеп, баланың сагыну-сагышларын тагын да калкурак итә.  Шулай итеп, әсәр күренешләрнең дөрес, тормышчан, төгәл сурәтләнүе белән генә түгел, лирик геройның эчке дөньясын ачарга ярдәм иткән сурәтләү алымнары  белән дә игътибарны үзенә тарта. Анда тропларның һәм стилистик фигураларның барлык төрләрен дә диярлек очратырга мөмкин. Мәсәлән, кечкенәдән ятим калып, тормыш йөген үз җилкәсендә тарткан балаларның ачы язмышларын сурәтләү өчен, автор төрле чагыштырулар куллана. Әтисе сугышка киткән малай тамыры ныгымаган каенга һәм тал төбендә авызын ачып азык көтеп утырган карга баласына тиңләнә. Автор иҗат иткән метафоралар (тал биле, нужа әлифбасы һ.б.), эпитетлар (чит туфрак, җылы җил, мөлдерәмә тулы күзләр һ.б.) укучыда нык тәэсир итә. Шагыйрь хәтта абстракт күренешләрне дә төрле сурәтләргә төреп биргән:

Китапларым кебек, хыялым да

Хәтер шүрлегемдә калырмы?

(«Әткәйгә хат»)

Поэма үзенең реальлеге, сурәтләү чынлыклары белән безне шул күренешләр эченә алып керә. Ирексездән, күз алдында әлеге вакыйганы күргән кебек буласың.

Гомумән, әлеге поэмада авторның табышы – беренчедән, мәгънә тәэсирен, сәнгатьле яңгырашны арттыру өчен, гаҗәеп матур синтаксик фигуралар һәм гүзәл троплар куллану:

Соңгы тапкыр урам әйләндегез

Соңгы тапкыр җырлап уздыгыз.

Гармун уфылдады, өзгәләнде...

Саубуллашып, җыр-кул суздыгыз.

Бу куплетта гына да без анафора (соңгы тапкыр), җанландыру (гармун уфылдады, өзгәләнде), градация (уфылдады,өзгәләнде), метафора (җыр-кул) алымнары белән очрашабыз.

Икенчедән, Ш.Галиев гади генә сүзләр аша, ягъни пөхтә, җыйнак тел белән тирән мәгънә бирә ала:

Бер көн шулай 

Зарыгып хат көткәндә

Почта авыр хәбәр китерде:

Кош теледәй кәгазь –
Әнкәйне тол,

Безне кинәт ятим иттерде.

Биредә дә автор эпитет (авыр хәбәр) һәм чагыштыру (кош теледәй кәгазь) аша олы фаҗигане кыска, әмма үтемле итеп җиткерә. Поэма нигездә 10 х 9 үлчәменә корып, дүртьюллык строфалар белән язылган, ә биредә исә автор әйтәсе фикерен тагын да тәэсирлерәк итеп бирү өчен, күчерү (перенос) алымын кулланган. Беренче һәм өченче юллар, дүртенче иҗектән соң цезура белән алдагы юлларга күчә. Беренче строфадагы иҗекләр саны да бергә артык: ун урынына унбер иҗек хасил булган. Тик бу үзгәреш бер генә дә шигырьнең яңгырашында кытыршылык тудырмый, ә киресенчә, фаҗиганең зурлыгына басым ясый.

Шагыйрь ул – матурлык җырчысы. Ул гади кеше игътибар итмәгән, күз салмаган нечкәлекләрне дә күрә белә. Без Ш.Галиевне дә табигать ямен, аның гүзәллеген сиземли белүче шагыйрь дип әйтә алабыз. Чөнки ул рухи һәм әхлакый матурлыкны олылый һәм аны төрле сурәтләр аша шигырь юлларына күчерә.

Кешелекне уятмыйм дип шыпырт кына

Ага елга.

Нихәтле җыр өйрәткәндер шушы инеш

Үткән юлда.

Йокы аралаш ишеткән җыр матур була,

Бер сыздырыйм...

Теләсә нинди төштән матур төнне йоклап,

Ник уздырыйм!
(«Тып-тын урамнарда»)

Биредә автор әлеге күренешләрнең бөтенләй күзгә күренмәгән үзлекләрен үзенчә күрсәтеп, һәркемне сокландырырлык чагыштырулар ясаган. Шулай ук шигырьнең формасы да үзенчәлекле. Автор кулланган күчерү алымы да шигырьнең матур яңгырашын көчәйтә.

Авторның һәрбер ел фасылына карата да үз мөнәсәбәте бар. Ул аларның асыл сыйфатларын күрсәтергә тырыша. «Елның дүрт фасылы – табигатьнең дүрт асылы», – дип яза шагыйрь. Аныңча, «яз-иртә, җәй-төшлек, көз-кич, кыш-төн».

Ап-ак карда йөрим, тышта шәп !

Яз киләсе булгач – кыш та шәп !

Язны Ш.Галиев бигрәк тә яратып сурәтли:

Яз килә, яз, хисләр яңара,

Яңа, якты уйлар ярала.

Ташулардан ага чүп-чарлар,

Барыр юлдан китә юк-барлар.

Туң йөрәкләр бетә баралар.
(«Язгы сөенечләр»)

Әлеге мисаллардан күренгәнчә, автор аларда күбрәк автологик алым белән эш итә һәм кайбер тропларны да очратырга мөмкин. Мәсәлән, ел фасылларын сурәтләү өчен кулланылган эпитетлар (ап-ак кыш, яңа, матур уйлар;), градация (көз исе, көз төсе, көз хисе), метонимия (туң йөрәкләр) аеруча игътибарга лаек. Авторга шулай ук табигать күренешләренә төрелеп бирелгән иҗтимагый-фәлсәфи идеяләр дә хас.

Ш.Галиев, табигатьнең шактый күңелсез күренешләреннән дә үзенчәлекле чагыштырулар һәм җанландырулар кулланып, уңай күренеш эзли.

Камыр әчегәндәй ята басу,

Керә калсаң – билдән чумасы...

Җир тутырып апрель камыр изгән,

Ил тутырып икмәк уңасы.

(«Камыр әчегәндәй ята басу...»)

Туган як, туган җир һәркем өчен кадерле, изге нәрсә. Ш.Галиев тә күпчелек шигырьләрендә туган ягының күркәмлегенә, гүзәллегенә дан җырлый. Туган ягы – аның өчен иксез-чиксез илһам чишмәсе, күңелендә шигъри ялкын, сүнмәс дәрт кабызган җир:

Шушы җирне сайлап тудым,

Шушы җирне яраттым.

Туган җир салды күңелгә

Илһамын, мәхәббәтен. 
(«Тау ягы»)

Биредә кулланылган кабатлау алымнары һәм синтаксик параллелизмнар да авторның хисләрен тагы да куәтләндереп, аны тагын да ялкынлырак итәләр. Шагыйрь бары тик үз туган җирен генә мактап, чит җирләрне яманларга җыенмый, ә туган якның һәркем өчен газиз һәм кадерле икәнлеген тагын бер кат исбатлый:

Ятсынып йөрим чит җирдә...

Башка кызык уй килде – 
Мин өнәмәгәч тә, бу бит

Кемнеңдер туган җире.

Минем илгә баргач та, ул

Сагынып монда кайтамы ?

Кимсетә күрмик, изге бит

Һәркемгә үз ватаны...
(«Ятсынып йөрим»)

Ш.Галиев шигъриятенең укучыны җәлеп иткән тагын бер ягы шул: ул һәркем күңелендә йөреп тә тел белән әйтеп бирә алмаган хисләрен, шигырь теле белән ачып сала. Бу аның яшьлек һәм мәхәббәт темасына язылган шигырьләрендә дә чагыла. Аларда иң элек табигый һәм тирән эчтәлек күзгә ташлана:

Биш көн, биш төн сөйләшсәң дә 

Күңелең булмас иде...

Әле ярый аерылу бар,

Югыйсә шундый шатлыклы 

Очрашу булмас иде.

(«Аерылган чак та була»)

Уй һәм тойгы тулы бу юллар һәркемне уйланырга мәҗбүр итә. Автор реалистик төгәллек һәм автологик алым аша яшьлек һәм мәхәббәт хисләрен ачып бирә. 

Бәхет бит ул була күзгә чалынмаучан,

Бәхетлеләр була телгә алынмаучан!

Риторик сорау һәм синтаксик пареллелизм белән бирелгән оригиналь эпитетлар һәркемне уйланырга мәҗбүр итә. Шулай ук шигырьнең үлчәме дә үзенчәлекле. Автор аны «Кыйссаи Йосыф» поэмасы үлчәмендә язган.

Гомумән, Ш.Галиев лирик шигырьләренең текст төзелеше сурәтләү чараларының камиллеге һәм үлчәмнәрнең эчтәлеккә ятышуы белән үзенчәлекле. Аның шигырьләренең тәэсирлелеге нәкъ менә шулар белән үлчәнә дә. Юкка гына Н.Тихонов шигырьне «поэтик энергиянең иң куесы» дип атамагандыр. Аныңча, поэзия белән проза арасындагы аерма чабышчы белән җәяүле арасындагы аермага тиң. Дөрестән дә, шигъри фикерне укучы күңеленә шулай тәэсиле итеп проза теле белән җиткереп булмастыр, мөгаен. Чөнки шигырь тукымасын барлыкка китерүдә телнең сүзлек хәзинәсе белән берлектә фонетик, грамматик, синтаксик төзелеше дә, стилистик мөмкинлекләре дә бертигез дәрәҗәдә әһәмиятле. 
Әдәбият.

1. Галиев Ш. Сайланма әсәрләр. 5 томда. 4 том. – Казан: Татар. кит. нәшр., 2002. 

2. Сорокин В.И. Теория литературы. – М.: Учепедгиз, 1960.
